
AKTA PENDIDIKAN 1996 
 

PERATURAN-PERATURAN PENDIDIKAN  
(MAJLIS PENASIHAT PENDIDIKAN KEBANGSAAN) 2012 

 
---------------------------------------------------- 

SUSUNAN PERATURAN–PERATURAN 
---------------------------------------------------- 

 

Peraturan 

 

1.  Nama  

2.  Tafsiran 

3.       Keanggotaan Majlis  

4. Tempoh jawatan 

5. Setiausaha Majlis 

6. Penjalanan sementara fungsi Pengerusi 

7. Pembatalan pelantikan dan peletakan jawatan 

8. Pengosongan jawatan 

9. Elaun 

10. Mesyuarat Majlis 

11. Hak kehadiran 

12. Majlis boleh mengundang orang lain ke mesyuarat 

13. Jawatankuasa 

AKTA PENDIDIKAN 1996 
 

PERATURAN-PERATURAN PENDIDIKAN  
(MAJLIS PENASIHAT PENDIDIKAN KEBANGSAAN) 2012 

 
 
PADA menjalankan kuasa yang diberikan oleh seksyen 13 Akta Pendidikan 1996     

[Akta 550], Menteri membuat peraturan-peraturan yang berikut: 

 

Nama  

1. Peraturan-peraturan ini bolehlah dinamakan Peraturan-Peraturan 

Pendidikan (Majlis Penasihat Pendidikan Kebangsaan) 2012. 

 

Tafsiran 

2. Dalam Peraturan-Peraturan ini– 

 

 “Majlis” ertinya Majlis Penasihat Pendidikan Kebangsaan yang ditubuhkan di 

bawah subseksyen 10(1) Akta; 

 

 “Pengerusi” ertinya Pengerusi Majlis Penasihat Pendidikan Kebangsaan yang 

dilantik di bawah perenggan 3(a).  

 

Keanggotaan Majlis 

3.  Majlis hendaklah terdiri daripada anggota yang berikut yang hendaklah dilantik 

oleh Menteri: 

 

(a) seorang Pengerusi;  

 

(b) seorang Timbalan Pengerusi; dan  

 

(c) tidak lebih daripada lima orang lain yang mempunyai pengalaman, 

pengetahuan dan kepakaran dalam perkara yang berhubungan dengan 

pendidikan.   

Tempoh jawatan 

4. Seseorang anggota Majlis yang dilantik di bawah peraturan 3 hendaklah, 

melainkan jika pelantikannya terlebih dahulu dibatalkan, atau dia terlebih dahulu 

meletakkan jawatan atau mengosongkan jawatannya, memegang jawatan selama 

tempoh yang tidak melebihi dua tahun dan layak untuk dilantik semula.  

 

Setiausaha Majlis  

5. (1) Pengarah Bahagian Perancangan dan Penyelidikan Dasar Pendidikan 

hendaklah menjadi Setiausaha Majlis.  

 

(2) Setiausaha hendaklah menyebabkan minit bagi semua mesyuarat Majlis 

disenggarakan dan disimpan dalam bentuk yang sewajarnya.  

 

Penjalanan sementara fungsi Pengerusi  

6.  Menteri boleh melantik Timbalan Pengerusi untuk bertindak secara sementara 

sebagai Pengerusi bagi tempoh apabila– 

 

(a) jawatan Pengerusi kosong; 

 

(b) Pengerusi tidak hadir bertugas atau tidak ada di Malaysia; atau 

 

(c) Pengerusi, kerana apa-apa sebab lain, tidak dapat melaksanakan 

kewajipan jawatannya. 

 

Pembatalan pelantikan dan peletakan jawatan  

7. (1) Menteri boleh, pada bila-bila masa, membatalkan pelantikan mana-mana 

anggota Majlis yang dilantik di bawah peraturan 3.  

 

(2) Seseorang anggota Majlis boleh meletakkan jawatan dengan memberikan 

notis bertulis kepada Menteri tidak kurang daripada sembilan puluh hari sebelum 

tarikh peletakan jawatan yang dimaksudkan itu. 

Pengosongan jawatan 

8. Jawatan seseorang anggota yang dilantik di bawah peraturan 3 hendaklah 

menjadi kosong jika– 

 

(a) dia meninggal dunia;  

 

(b) telah dibuktikan terhadapnya, atau dia telah disabitkan atas, suatu 

pertuduhan berkenaan dengan– 

 

(i) suatu kesalahan yang melibatkan fraud, kecurangan atau 

keburukan akhlak;  

 

(ii) suatu kesalahan di bawah mana-mana undang-undang yang 

berhubungan dengan rasuah; atau  

 

(iii) apa-apa kesalahan yang boleh dihukum dengan pemenjaraan;  

 

(c) dia menjadi bankrap;  

 

(d) dia tidak sempurna akal atau selainnya tidak berupaya menunaikan 

kewajipannya;  

 

(e) dalam hal Pengerusi, dia tidak menghadiri mesyuarat Majlis tiga kali 

berturut-turut tanpa kebenaran bertulis daripada Menteri; 

 

(f) dalam hal seorang anggota Majlis, selain Pengerusi, dia tidak menghadiri 

mesyuarat Majlis tiga kali berturut-turut tanpa kebenaran bertulis 

daripada Pengerusi;  

 

(g) kelakuannya, sama ada yang berkaitan dengan tugasnya sebagai anggota 

Majlis atau selainnya, ialah kelakuan yang mencemarkan Majlis;  

 


